
Cymeriadau:

Eli, ymgymerwr angladdau  lleol





Ffrind

Offer:
Dylai Eli wisgo dillad sy’n adlewyrchu ei gymeriad fel ymgymerwr angladdau.

(y ddau gymeriad i’r llwyfan. Eli yn sychu ei wyneb ac yn ffanio ei hun gyda’i hances, fel petai wedi cael sioc fawr. Y ffrind  yn dal ei fraich ac yn ei helpu.)

Ffrind:
Dewch, Eliseus Jenkins, eisteddwch i lawr am funud. Rydych chi wedi cael sioc. 

Eli:
Sioc?  Sioc?!  Rydw i’n methu deall mod i dal yn fyw!  Rydw i yn y busnes ers pedwar deg o flynyddoedd, a dydw i ddim wedi gweld dim byd tebyg.  Naddo, dim mewn pedwar deg o flynyddoedd!

Ffrind:
Ydych chi’n holl siŵr beth ddigwyddodd?

Eli:
(yn siarp)  Wrth gwrs mod i’n siŵr!  Wyt ti’n meddwl mod i’n drysu?

Ffrind:
Wel......mae’n well i chi ddweud beth ddigwyddodd eto, Eliseus Jenkins. O’r dechrau. Efallai fod yna esboniad syml.
Eli:
(yn cymryd anadl ddofn ac yna yn rhestru nifer o ffeithiau)  

Reit.


Roedd y bachgen wedi bod yn ddifrifol sâl am ddyddiau, felly roeddwn i’n disgwyl galwad.


Bu’r bachgen farw am chwech o’r gloch y bore. Does dim tad – mae wedi marw ers blynyddoedd, felly roedd y fam yn falch o adael i mi drefnu popeth.  A dyna wnes i


Bwcio cwmni Galarwyr Galilea – nhw ydy’r gorau yn y cylch. 

Trefnu agor bedd yn y fynwent y tu allan i’r dref.


Cytunon ni ar amser cychwyn o’r tŷ – pump o’r gloch.  Roedd popeth yn iawn – ffrindiau’r teulu yn mynd i gario’r elor, a’r perthnasau yn helpu’r fam druan. Dim ond un mab oedd ganddi.


Dyma ni’n cychwyn o’r tŷ......

Ffrind:
(yn torri ar draws)

Rydych chi’n hollol siŵr fod y bachgen wedi marw!

Eli:
Wrth gwrs!  Rydw i wedi gweld cannoedd o gyrff marw dros y blynyddoedd. Roedd y teulu, yn enwedig y fam druan yn torri ei chalon.  Does neb yn jocian am farwolaeth ac angladd!

Ffrind:
Iawn!  Ewch  ymlaen.

Eli:
Wel, roedd sŵn ffliwtiau a symbalau a gweiddi mawr.  Pawb yn wylo a nadu. Ond pan ddaethon ni at borth y dref, roedd criw o bobl yn dod tuag aton  ni – Iesu o Nasareth a’i ffrindiau.


(saib fel petai’n ceisio cofio popeth)


Daeth Iesu at y fam, a dweud wrthi am beidio ag wylo mwy.  Aeth at yr elor a’i chyffwrdd.  Roedd pawb wedi mynd yn dawel fel y bedd erbyn hyn, yn methu deall beth oedd yn mynd ymlaen.

(saib)

Ffrind:
Ewch ymlaen.

Eli:
Dyma Iesu’n siarad gyda’r corff a dweud “Dyn ifanc, rwy’n dweud wrthyt, cod”! 


Roeddwn i ar fin gafael ar Iesu. Roeddwn i am ei dagu am fod mor greulon wrth y fam.  Ond......a wna i byth anghofio beth ddigwyddodd nesaf.....

Ffrind:
Beth?

Eli:
Dyma’r bachgen yn eistedd i fyny a siarad. Dechreuodd rhai o’r merched sgrechian, a gollyngodd y dynion yr elor yn sydyn, nes bod y bachgen yn syrthio ar lawr.  Bron i’m calon i stopio. Ond fe welais i’r bachgen yna yn codi o farw’n fyw, do wir!

Ffrind:
Beth wedyn?

Eli:
Wedyn, dyma Iesu yn gafael yn llaw’r bachgen ac yn ei rhoi yn llaw'r fam. Sôn am ddagrau o lawenydd. Roedd pawb yn siarad ar draws ei gilydd - rhai yn moli Duw, rhai yn galw Iesu yn broffwyd mawr.
Ffrind:
Ffantastig!

Eli:
Ffantastig?  Beth wyt ti’n feddwl, ffantastig?

Ffrind:
Bod Iesu wedi dod â’r bachgen yn fyw.

Eli:
Disaster, nid ffantastig!

Ffrind:
Pam?

Eli:
Achos fy ngwaith i ydy claddu pobl!  Mae’r busnes yn mynd i fynd i’r wal os ydy Iesu’n cario mlaen fel hyn. Bydd neb yn aros wedi marw i mi gael eu claddu. Bydd pawb yn dod yn ôl yn fyw! Bankrupt! Dyna fydda i – bankrupt!

(y ddau gymeriad yn gadael y llwyfan) 

